
	Иш № 1-1111-2501/166
Маърузачи судья: З.Бобонов 
	Биринчи инстанция судида ишни кўришда раислик қилган судья: 
Ж.Ҳайдаров


ТОШКЕНТ ВИЛОЯТ СУДИ ЖИНОЯТ ИШЛАРИ БЎЙИЧА 

СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ
А Ж Р И М И 

2026 йил 10 февраль куни, Тошкент вилоят суди жиноят ишлари бўйича судлов ҳайъати апелляция инстанциясининг очиқ суд мажлиси ўз биносида бўлиб,

Раислик қилувчи – вилоят суди жиноят ишлари бўйича судлов ҳайъати судьяси С.Каримов, ҳайъат судьялари Х.Усманов ва З.Бобоновлардан иборат таркибда, судья катта ёрдамчиси Ш.Жалиловнинг котиблигида, тарафлардан Тошкент вилоят прокуратураси бўлим прокурори Х.Равшанов, судланган С.Исомидинов ва унинг манфаатларини ҳимоя қилувчи адвокат Х.Мусаевнинг иштирокида, С.Исомидиновга оид жиноят ишини, унинг шикояти асосида апелляция тартибида кўриб чиқиб, қуйидагиларни

А н и қ л а д и:
Жиноят ишлари бўйича Оҳангарон туман судининг 2025 йил 
28 октябрдаги ҳукмига кўра, 
Исомидинов Салоитдин Сайфидинович (Isomidinov Saloitdin Sayfidinovich), 1967 йил 
18 мартда Тошкент вилоятида туғилган, ўзбек, Ўзбекистон фуқароси, маълумоти олий, Ангрен шаҳар “Гўзал” МФЙ раиси лавозимида ишлаган, оилали, уч нафар фарзанди бор, муқаддам судланмаган, Тошкент вилояти, Ангрен шаҳри, “Гўзал” маҳалласи, Ахиллик 1-тор кўчаси, 1-уй, 19-хонадонда яшаган, мазкур иш бўйича 2025 йил 19 июль куни ушланиб, 21 июль куни “қамоққа олиш” тарзидаги эҳтиёт чораси қўлланилган, 
Ўзбекистон Республикаси ЖК 273-моддасининг 2-қисми билан 6 йил озодликдан маҳрум қилиш жазоси тайинланган.


Жазони умумий тартибли колонияларда ўташ ва жазони ўташ муддатини 2025 йил 19 июлдан бошлаб ҳисоблаш белгиланган. 


ЖКнинг 96-моддасига асосан С.Исомидиновга нисбатан озодликдан маҳрум қилиш жойларида гиёҳвандликдан тиббий йўсиндаги мажбурий даволаниш чораси қўлланилган.


Суднинг ҳукмига кўра, С.Исомидинов 2025 йил 18 июль куни Наманган вилояти, Поп туманида номаълум шахсдан гашиш гиёҳвандлик моддасини сотиб олиб, келгусида ўтказиш мақсадида ёнида сақлаб, фуқаро А.Абдумажидовнинг бошқарувидаги “Cobalt” русумли, 40M847JB давлат рақамли автомашинага йўловчи сифатида ўтириб, Наманган-Тошкент йўналиши бўйича келаётганида, соат 22:05 ларда Тошкент вилояти Божхона бошқармаси Контрабандага қарши курашиш бўлими ва Тошкент вилояти ИИББ ходимлари томонидан олинган тезкор маълумотга асосан Оҳангарон тумани, Чинор маҳалласи ҳудудида жойлашган “Чинор” ЙПҲ масканида автомашина тўхтатилиб, автомашина холислар иштирокида кўздан кечирилганда, автомашинада йўловчи сифатида келаётган С.Исомидиновнинг ёнида 
198,11 грамм бўлган “гашиш” гиёҳвандлик моддаси борлиги аниқланиб, “гашиш” гиёҳвандлик моддаси ашёвий далил сифатида расмийлаштириб олинган.


Тошкент вилояти ИИББ ЭКБнинг 2025 йил 19 июлдаги № 1517-сонли хулосасига кўра, С.Исомидиновдан ашёвий далил сифатида олинган модда “гашиш” гиёҳвандлик моддаси эканлиги, соф вазни 198,11 граммни ташкил қилиши  кўрсатилган.

Судланувчи С.Исомидинов ўз шикоятида, гиёҳвандлик моддасини ўзининг истеъмоли учун сотиб олгани, уни сотиш мақсади бўлмагани, айбига иқрорлиги ва қилмишидан пушаймонда экани, оилавий шароити оғирлиги ҳақида важлар келтириб, ЖКнинг 57-моддасини қўллаб енгилроқ жазо тайинлашни сўраган.

Судлов ҳайъати, иш бўйича судья З.Бобоновнинг маърузасини, прокурор Х.Равшановнинг суд ҳукмини ўзгаришсиз, шикоятни қаноатлантирмасдан қолдириш, С.Исомидинов ва унинг манфаатларини ҳимоя қилувчи адвокат Х.Мусаевнинг шикоятни қаноатлантириб, енгиллик бериш ҳақидаги фикрларини тинглаб, шикоятдаги важларни текшириб, жиноят иши ҳужжатларини таҳлил қилиб, қуйидаги асосларга кўра суд ҳукмини ўзгаришсиз, шикоятни қаноатлантирмасдан қолдиришни лозим топади.

Биринчи инстанция суди томонидан жиноят ишини судда кўришда, Ўзбекистон Республикаси ЖПКнинг 22 ва 26-моддалари талабларига тўлиқ риоя қилинган. Суд ҳукмида баён қилинган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида ЖПКнинг 95-моддаси тартибида баҳоланган далиллар билан асослантирилган.

С.Исомидиновнинг суд ҳукмида кўрсатилган жиноятни содир қилганликдаги айби, ўзининг судда айбига иқрорлик билдириб берган кўрсатувидан ташқари, гувоҳларнинг кўрсатувлари, тушунтириш хатлари, судга оид кимёвий экспертизаси ва судга оид наркология экспертизаси хулосалари, ашёвий далилни олиш ва кўздан кечириш баённомалари, сўроқ баённомалари ҳамда жиноят ишида тўпланган ва судда текширилиб, ҳуқуқий баҳо берилган бошқа далиллар билан тўлиқ исботланган.

Биринчи инстанция суди ишнинг барча тафсилотларини тўғри аниқлаб, С.Исомидиновнинг гиёҳвандлик воситаларини ўтказиш мақсадини кўзлаб, қонунга хилоф равишда сақлашда ифодаланган жиноий ҳаракатини ЖК 
273-моддасининг 2-қисми билан квалификация қилиш ҳақида асосли хулосага келган.

Жиноят кодексининг 7-моддасида, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши, 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги, 54-моддасида, суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсини ҳамда жазони енгиллаштирувчи ва оғирлаштирувчи ҳолатларни ҳисобга олиши кўрсатилган. 

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида” ги қарорининг 3-бандида, Жиноят кодексининг 8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги тўғрисида тушунтиришлар берилган.

Биринчи инстанция суди С.Исомидиновга жазо тайинлашда қайд этилган қонун талабларига ҳамда Пленум қарори тушунтиришларига риоя қилиб, содир этилган жиноятнинг хусусияти ва ижтимоий хавфлилик даражасини, унинг шахсини, муқаддам судланмаганлигини, оилавий шароитини, шунингдек жазони енгиллаштирувчи ва оғирлаштирувчи бошқа ҳолатларни инобатга олиб, унга нисбатан қонун санкцияси доирасида озодликдан маҳрум қилиш жазоси тайинлаш ҳақида асосли хулосага келган.

Судлов ҳайъати С.Исомидиновга нисбатан чиқарилган ҳукмини ўзгартириш ёки бекор қилиш учун асослар мавжуд эмас деб ҳисоблаб, уни ўзгаришсиз, берилган шикоятни эса қаноатлантирмасдан қолдиришни лозим топади.

Юқоридагиларга кўра, судлов ҳайъати Ўзбекистон Республикаси ЖПКнинг 49726, 49731-моддаларига амал қилиб,

А ж р и м    қ и л а д и :

Исомидинов Салоитдин Сайфидинович (Isomidinov Saloitdin Sayfidinovich) га нисбатан чиқарилган жиноят ишлари бўйича Оҳангарон туман судининг 2025 йил 28 октябрдаги ҳукми ўзгаришсиз, шикоят қаноатлантирилмасдан қолдирилсин.

Мазкур ажрим устидан Тошкент вилоят судининг жиноят ишлари бўйича судлов ҳайъатига тафтиш тартибида шикоят берилиши ёки протест билдирилиши мумкин. 

	Раислик қилувчи:

Ҳайъат судьялари:

	           С.Каримов
           Х.Усманов
           З.Бобонов


Аслига тўғри:


